
	1. Հայաստանի Հանրապետության էկոնոմիկայի նախարարություն
	07.06.2023թ.

	
	04/10506-2023

	Նախագծով մաքսային մարմինների կողմից իրականացվող գործառնությունների համար նախատեսվում է սահմանել հավելյալ պետական տուրք վճարելու պարտավորություն, որի ընդունման անհրաժեշտության վերաբերյալ նախագծի հիմնավորմամբ ներկայացված չեն բավականաչափ փաստարկ-հիմնավորումներ։ Ավելին, հիմնավորմամբ ներկայացված չեն սահմանված պետական տուրքի դրույքաչափը որոշելու համար հիմք դարձած համապատասխան հաշվարկները կամ դրանք հիմնավորող անհրաժեշտ վերլուծություններ։
Բացի այդ, ներկայացված նախագծի 2-րդ կետի համաձայն՝ նախագիծը տարածվելու է 2023 թվականի հունվարի 1-ից ծագած հարաբերությունների նկատմամբ,  մինչդեռ կարևորելով անձի իրավական վիճակը վատթարացնող օրենքին և այլ իրավական ակտերին հետադարձ ուժ հաղորդելու անթույլատրելիությունը` հարկ ենք համարում ընդգծել, որ անթույլատրելի է այն իրավունքների սահմանափակումը կամ վերացումը, որոնք ամրագրվել են նախկինում գործող նորմերի հիման վրա։
Ելնելով վերոգրյալից՝ գտնում ենք, որ նախագիծն ունի լրացուցիչ հիմնավորման կարիք։
	Չի ընդունվել։
Նախագծի հիմնավորման մեջ արտացոլված են համապատասխան հաշվարկները։ Մասնավորապես, ՀՀ պետական եկամուտների կոմիտեի մաքսային վիճակագրական տվյալների համաձայն՝ 2022 թվականի ընթացքում ակցիզային հարկով հարկման ենթակա ապրանքների (ոչ հայկական ծագման)՝ Հայաստանի Հանրապետության տարածքից «Արտահանում» մաքսային ընթացակարգով արտահանելու դեպքում մաքսային զննման համար պետական տուրքի գանձված գումարը կազմել է շուրջ 1,7 մլն․ ՀՀ դրամ, իսկ Հայաստանի Հանրապետության տարածքից Եվրասիական տնտեսական միության անդամ պետություններ արտահանման դեպքում զննման համար գանձված պետական տուրքի գումարը կազմել է շուրջ 9,5 մլն ՀՀ դրամ։ 2022 թվականի համար արձանագրված ներմուծման և արտահանման դինամիկայի պահպանման պարագայում պետական տուրքի առաջարկվող դրույքաչափերի կիրառման արդյունքում պետական տուրքի գանձվող գումարը կկազմի շուրջ 58,3 մլն ՀՀ դրամ: Միաժամանակ, նախագծի հիմնավորումը լրամշակվել է և լրացվել են մինչև 1 տոննա և 1 տոննայից ավելի քաշով ապրանքների զննման համար փաստացի գանձված և կանխատեսվող տվյալները։
Ինչ վերաբերում է նախագծի ուժի մեջ մտնելու ժամկետը 2023 թվականի հունվարի 1-ից տարածելու մասով նախատեսված կարգավորմանը, ապա անհրաժեշտ է հաշվի առնել, որ նախագծի դրույթները առաջարկվում է տարածել ակցիզային հարկի փոխհատուցման համակարգից օգտված անձանց նկատմամբ, հետևաբար, եթե նորմերը չտարածվեն 2023 թվականի հունվարի 1-ից ծագած հարաբերությունների նկատմամբ, ապա կարող է ստացվել մի իրավիճակ, երբ 2022 թվականի ընթացքում ենթաակցիզային ապրանքների ներմուծումներ իրականացրած տնտեսվարողների կողմից ապրանքների արտահանումների համար գործառնությունների վճարները գանձվեն առաջարկվող բարձր դրույքաչափերով, ինչը հիմնավորված չէ։ Միաժամանակ, հստակության նպատակով նախագծի ուժի մեջ մտնելու նորմը խմբագրվել է։

	2. Հայաստանի Հանրապետության ֆինանսների նախարարություն
	04.07.2023թ.

	
	01/2-1/13178-2023

	Նախագծի 1-ին հոդվածով նախատեսվում է, որ «Բաց թողնում՝ ներքին սպառման համար» մաքսային ընթացակարգով կամ Եվրասիական տնտեսական միության անդամ պետություններից Հայաստանի Հանրապետության տարածք Եվրասիական տնտեսական միության ապրանքի կարգավիճակ ունեցող՝ ակցիզային հարկով հարկման ենթակա ապրանքներ ներմուծած ռեզիդենտ կազմակերպության կամ անհատ ձեռնարկատիրոջ կողմից այդ ապրանքները Հայաստանի Հանրապետության տարածքից «Արտահանում» մաքսային ընթացակարգով արտահանելու կամ Հայաստանի Հանրապետության տարածքից Եվրասիական տնտեսական միության անդամ պետություն արտահանելու դեպքում արտահանվող ապրանքների համար միևնույն մաքսային հայտարարագրով հայտարարագրված` մինչև մեկ տոննա քաշ ունեցող ապրանքների մաքսային հսկողության համար սահմանվում է պետական տուրք՝ բազային տուրքի 10-ապատիկի չափով։
Միաժամանակ, Նախագծի 2-րդ հոդվածով նախատեսվում է, որ օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը և տարածվում է 2023 թվականի հունվարի 1-ից ծագած հարաբերությունների նկատմամբ:
Այս առումով, հարկ է նկատի ունենալ, որ Նորմատիվ իրավական ակտերի մասին ՀՀ օրենքի 28-րդ հոդվածի 2-րդ մասի համաձայն՝ Սահմանադրության 73-րդ հոդվածին համապատասխան` անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն, իսկ անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով:
ՀՀ Սահմանադրական դատարանն իր մի շարք որոշումներում ՍԴՈ-649, ՍԴՈ-723, ՍԴՈ-758, ՍԴՈ-881, ՍԴՈ-1000 արտահայտած իրավական դիրքորոշումներով արձանագրել է անձի իրավական վիճակը վատթարացնող օրենքին և այլ իրավական ակտերին հետադարձ ուժ հաղորդելու անթույլատրելիությունը, կարևորելով, որ «... անձի իրավական վիճակը վատթարացնող նորմերի հետադարձ ուժի արգելման սկզբունքը` իրավական անվտանգության սկզբունքի հետ մեկտեղ, կոչված է ապահովելու լեգիտիմ ակնկալիքների հանդեպ հարգանքը», և որ անձի իրավական վիճակը վատթարացնող նորմերի հետադարձ ուժի արգելքը «... հանդիսանում է պետական իշխանության նկատմամբ վստահության և իրավական պետության սկզբունքների կարևոր բաղադրատարրերից մեկը: Այդ սկզբունքը միաժամանակ հանդես է գալիս որպես իրավական որոշակիության սկզբունքի ապահովման կարևոր երաշխիք ․․․ :։
Ելնելով վերոգրյալից՝ հայտնում ենք, որ  տվյալ դեպքում Նախագծով նախատեսվում է սահմանել պետական տուրքի վճարման պարտականություն, որին ՀՀ Սահմանադրության 73-րդ հոդվածի ուժով չի կարող հետադարձ ուժ տրվել։
Միաժամանակ, գտնում ենք, որ Նախագծի 2-րդ հոդվածը լրացուցիչ պարզաբանման կարիք ունի նաև այն իմաստով, թե արդյոք 2023 թվականի հունվարի 1-ից ծագած որ հարաբերությունների վրա են տարածվելու Նախագծի 1-ին հոդվածով նախատեսված դրույթները 2023 թվականի հունվարի 1-ից հետո ներմուծված և արդեն իսկ արտահանված, թե 2023 թվականի հունվարի 1-ից հետո ներմուծված և մինչև Նախագիծն ուժի մեջ մտնելու օրը դեռևս չարտահանված ապրանքների մաքսային հսկողության համար։
	Ընդունվել է ի գիտություն:
Նախագծի դրույթները առաջարկվում է տարածել ակցիզային հարկի փոխհատուցման համակարգից օգտված անձանց նկատմամբ, հետևաբար, եթե նորմերը չտարածվեն 2023 թվականի հունվարի 1-ից ծագած հարաբերությունների նկատմամբ, ապա կարող է ստացվել մի իրավիճակ, երբ 2022 թվականի ընթացքում ենթաակցիզային ապրանքների ներմուծումներ իրականացրած տնտեսվարողների կողմից ապրանքների արտահանումների համար գործառնությունների վճարները գանձվեն առաջարկվող բարձր դրույքաչափերով, ինչը հիմնավորված չէ։ Միաժամանակ, հստակության նպատակով նախագծի ուժի մեջ մտնելու նորմը խմբագրվել է։

	3. Հայաստանի Հանրապետության արդարադատության նախարարություն
	28.07.2023թ.

